Ա Մ Փ Ո Փ Ա Թ Ե Ր Թ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023 ԹՎԱԿԱՆԻ ԱՊՐԻԼԻ 21-Ի N 595-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ»
ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ
	 Կրթության, գիտության, մշակույթի և սպորտի նախարարություն

	09․08.2024թ.

	
	N04/20.1/24173-2024

	Առաջարկություններ և դիտողություններ չունի։
	Ընդունվել է։

	Էկոնոմիկայի նախարարություն
	12․08.2024թ.

	
	N01/16045-2024

	«Պետական գույքի անհատույց օգտագործման տրամադրման կարգը և պայմանները սահմանելու մասին» N 595-Ն որոշման մեջ փոփոխություն և լրացում կատարելու մասին» ՀՀ կառավարության որոշման նախագծի վերաբերյալ հայտնում ենք հետևյալը․
Գործող որոշմամբ այլ կազմակերպություններին պետական գույքն անհատույց օգտագործման իրավունքով տրամադրվում է ներդրումների կատարման դեպքում առավելագույնը 10 տարի ժամկետով, իսկ Նախագծով առաջարկվում է ՀՀ կառավարության կողմից հավանության արժանացած սպորտի, կրթության կամ մշակույթի զարգացմանն ուղղված ներդրումային ծրագրերի իրականացման համար սահմանել բացառություն, որի դեպքում պետական գույքն անհատույց օգտագործման իրավունքով կտրամադրվի ոչ թե 10 տարի ժամկետով, այլ՝ ծրագրով սահմանված ժամկետներում։
Ընդ որում Նախագծի բովանդակությունից հետևում է, որ առաջարկվում է ՀՀ կառավարության կողմից հավանության արժանացած սպորտի, կրթության կամ մշակույթի զարգացմանն ուղղված ներդրումային ծրագրերի վրա չտարածել նաև գործող որոշմամբ սահմանված այլ կազմակերպություններին պետական գույքի անհատույց օգտագործման տրամադրման պայմանները։
Այս առնչությամբ կարևոր ենք համարում արձանագրել, որ ներդրումները ցանկացած տնտեսության համար հանդիսանում են տնտեսական զարգացման կարևորագույն գործոն և պետությունն իր վարած տնտեսական քաղաքականության շրջանակներում պետք է բարձրացնի ներդրումային գրավչությունը՝ ստեղծելով բարենպաստ և հավասար մրցակցային միջավայր։ 
Եվ այս առումով, հարկ է նկատել, որ հիմնավորմամբ ներկայացված չէ, թե ինչու են նախատեսվող կարգավորումները առաջարկվում տարածել միայն սպորտի, կրթության կամ մշակույթի զարգացմանն ուղղված ներդրումային ծրագրերի վրա, այն պայմաններում, երբ երկարաժամկետ ներդրումային ծրագրեր կարող են ներկայացվել նաև  տնտեսության այլ բնագավառների համար։
Ներկայացվածի համատեքստում, առաջարկում ենք քննարկել նախատեսվող կարգավորումները ՀՀ կառավարության կողմից հավանության արժանացած բոլոր ներդրումային ծրագրերի վրա տարածելու նպատակահարմարության հարցը՝ չսահմանափակվելով միայն սպորտի, կրթության կամ մշակույթի բնագավառով։
	Չի Ընդունվել։
Նախագծի մշակումը պայմանավորված է Կոմիտեում առկա մի շարք դիմումներով ներկայացված ծրագրերի իրականացման ապահովմաման անհրաժեշտությամբ, ինչպես նաև Ֆինանսատնտեսական նախարարական կոմիտեի համապատասխան հանձնարարականի կատարմամբ։ Մինչդեռ տնտեսության բոլոր ոլորտներում արտոնության տրամադրումը բացասական ազդեցություն կունենա պետական գույքի կառավարման արդյունավետության վրա, քանի որ բացի նշված ոլորտներից մյուս բնագավառներում գործունեությունը ենթադրում է նաև առավել մեծ շահույթ, որի պարագայում երկարաժամկետ անհատույց օգտագործման իրավունքով պետական գույքի տրամադրումը, առանց խոշոր ներդրումների իրականացման, գտնում ենք ոչ նպատակահարմար։

	Ֆինանսների նախարարություն
	12․08.2024թ.․

	
	N01/9-1/17121-2024

	Առաջարկություններ և դիտողություններ չունի։
	Ընդունվել է։

	Արդարադատության նախարարություն
	09․08.2024թ.

	
	N 31701-2024

	1․ «Հայաստանի Հանրապետության կառավարության 2023 թվականի ապրիլի 21-ի N 595-Ն որոշման (այսուհետ՝ Որոշում) մեջ փոփոխություն և լրացում կատարելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը՝
	Նախագծի 1-ին կետի 1-ին ենթակետով նախատեսվում է Որոշմամբ հաստատված N 1 հավելվածի 4-րդ կետի 4-րդ ենթակետը շարադրել նոր խմբագրությամբ, ինչի արդյունքում ստացվում է, որ ՀՀ կառավարության կողմից հավանության արժանացած սպորտի, կրթության կամ մշակույթի զարգացմանն ուղղված ներդրումային ծրագրերի վրա չեն տարածվում սույն որոշման 4-րդ հավելվածով սահմանված պայմանները, իսկ տարածքն անհատույց օգտագործման է տրամադրվում ծրագրով սահմանված ժամկետով։»:
	Իսկ Նախագծի 1-ին կետի 2-րդ ենթակետով նախատեսվում է Որոշմամբ հաստատված N 4 հավելվածի 1-ին կետում բացառություն սահմանել ՀՀ կառավարության կողմից հավանության արժանացած սպորտի, կրթության կամ մշակույթի զարգացմանն ուղղված ներդրումային ծրագիր ներկայացրած կազմակերպությունների համար:
	Նախագծին կից ներկայացված հիմնավորմամբ որպես խնդիր է ներկայացվում այն, որ գործող որոշմամբ այլ կազմակերպություններին պետական գույքն անհատույց օգտագործման է տրամադրվում ներդրումների կատարման դեպքում առավելագույնը 10 տարի ժամկետով։ Սակայն առկա են դեպքեր, երբ ներդրողները ներկայացնում են երկարաժամկետ ծրագրեր, որոնք կարող են դրական ազդեցություն ունենալ սպորտի, կրթության կամ մշակույթի զարգացման գործընթացում։
	Նախ և առաջ, հարկ է նշել, որ Նախագծի հիմնավորմամբ բաձրացված խնդիրը վերաբերում է Որոշմամբ սահմանված ժամկետների բավարար չլինելու և երկարաժամկետ ներդրումային ծրագրերի իրականացման խոչընդոտներին, մինչդեռ Նախագծով նախատեսվում են նաև այլ կարգավորումներ, որոնք չեն բխում ներկայացված հիմնավորումից:
Մասնավորապես՝ Նախագծով արտոնյալ պայմաններ են նախատեսվում կառավարության կողմից հավանության արժանացած սպորտի, կրթության կամ մշակույթի զարգացմանն ուղղված ներդրումային ծրագիր ներկայացրած կազմակերպությունների համար մինչդեռ ներկայացված չէ որևէ հիմնավորում: Այս առումով անհրաժեշտ է նկատի ունենալ, որ «Նորմատիվ իրավական ակտերի մասին» օրենքի 6-րդ հոդվածի 4-րդ մասի համաձայն՝ նորմատիվ իրավական ակտի նախագիծը հիմնավորման հետ մեկտեղ փորձաքննության են ուղարկում համապատասխան ակտն ընդունելու իրավասություն ունեցող մարմինը կամ Կառավարության անդամը, ինչպես նաև Կառավարությանը և վարչապետին ենթակա մարմինները: Նույն հոդվածի 5-րդ մասի համաձայն՝ փորձաքննության ներկայացվող նորմատիվ իրավական ակտին կցվող հիմնավորման մեջ շարադրվում են կարգավորման ենթակա ոլորտի կամ խնդրի սահմանումը, առկա իրավիճակը (եթե կիրառելի է), կարգավորման նպատակները, ակնկալվող արդյունքը, ակտի նորմատիվ բնույթի հիմնավորվածությունը: Այնինչ, տվյալ դեպքում նախագծին կից ներկայացված հիմնավորումից հնարավոր չէ լիարժեք ձևով գնահատել ներկայացված նախագծի արդյունավետությունը, քանի որ բացակայում են տվյալ բնագավառում իրականացվող քաղաքականության, կարգավորման նպատակի, բնույթի և ակնկալվող արդյունքի համապատասխան խորը և համապարփակ վերլուծությունները, ինչն էական նշանակություն և կարևորություն ունի ներկայացված առաջարկությունների հիմնավորվածությունը լիարժեք ձևով գնահատելու համար:
Ամփոփելով վերոգրյալը` գտնում ենք, որ նախագիծն ունի լրացուցիչ հիմնավորման կարիք`  բարձրացված խնդիրների համատեքստում:
	1․ Ընդունվել է։ Նախագծի հիմնավորումը խմբագրվել է։
Միաժամանակ հարկ ենք համարում նշել, որ Նախագիծը մշակվել է Ֆինանսատնտեսական նախարարական կոմիտեի համապատասխան հանձնարարականի հիմքով, այդ իսկ պատճառով սահմանված ժամկետների պահպանման համար ներկայացվել է Վարչապետի աշխատակազմի գրությամբ։ 
Նախագիծը նպատակ ունի նպաստելու սպորտի, կրթության, գիտության և մշակույթի զարգացմանը, որպեսզի բոլոր այն ծրագրերը, որոնք հավանության են արժանացել Կառավարության կողմից և էական ազդեցություն ունեն նշված բնագավառների զարգացման համար, սակայն գույքի բարելավման տեսանկյունից առավել սակավ ներդրումներ են նախատեսում, հնարավորություն կստանան կյանքի կոչվելու։


	2․ Բացի այդ, պարզ չէ նաև, թե ինչով է պայմնավորված միայն ՀՀ կառավարության կողմից հավանության արժանացած սպորտի, կրթության կամ մշակույթի զարգացմանն ուղղված ներդրումային ծրագիր ներկայացրած կազմակերպությունների վրա Որոշմամբ հաստատված N 4 հավելվածի պահանջները չտարածելը:
Ելնելով վերոգրյալից գտնում ենք, որ նախատեսված դրույթները խնդրահարույց են նաև այն տեսանկյունից, որ մի շարք այլ բնագավառներում նույնպես երկարաժամկետ ծրագրեր իրականացնելու անհրաժեշտություն կարող է առաջանալ և միայն վերոնշյալ բնագավառում ներդրումային ծրագիր իրականացնող սուբյեկտների համար կարգավորում նախատեսելը կարող է դիտարկվել որպես անհավասար մոտեցում:
Միևնույն ժամանակ, Նախագծով առաջարկվող կարգավորումների  կապակցությամբ հարկ ենք համարում անդրադառնալ Որոշմամբ ամրագրված հետևյալ իրավակարգավորումներին, այսպես՝
Որոշման 6-րդ կետի համաձայն՝ Պետական սեփականություն հանդիսացող գույքն անհատույց օգտագործման իրավունքով տրամադրելու դեպքում գույքի անհատույց օգտագործման պայմանների նկատմամբ հսկողությունն իրականացնում է կոմիտեն` պետական սեփականություն հանդիսացող գույքի անհատույց օգտագործման կնքված պայմանագրի դրույթների համաձայն։
Որոշմամբ հաստատված N 4 հավելվածի 1-ին կետով սահմանվում է, որ /…/ պետական սեփականություն հանդիսացող գույքն անհատույց օգտագործման իրավունքով տրամադրվում է, եթե տվյալ սուբյեկտների կողմից ներկայացվել է՝ N 4 օրինակելի ձևի պահանջները բավարարող գույքի բարելավմանն ուղղված ներդրումային ծրագիր, որը պարունակում է առաջարկվող ներդրումները ներառյալ՝ ըստ արժեքների գույքի բարելավմանն ուղղված շինմոնտաժային աշխատանքների և այլ ծախսերի իրականացումը, ինչպես նաև մեքենասարքավորումների, տեխնիկայի և այլ գույքի ձեռքբերումը։ Ընդ որում, Հայաստանի Հանրապետությունում ներդրումների ներգրավելու նպատակով գույքն անհատույց օգտագործման տրամադրման դեպքում, հնարավոր օգտագործողների կողմից առաջարկվող ներդրումային ծրագրերի ներկայացվող նվազագույն պահանջներն են /…/
	ա. մինչև 25 մլն դրամ գնահատված արժեքով գույքի համար՝ առնվազն գույքի գնահատված արժեքի չափով ներդրում և աշխատատեղի ստեղծում. /…/
	Այսինքն՝ Որոշմամբ հաստատված N 4 հավելվածով նախատեսվում են գույքի գնահատված չափի ներդրման, աշխատատեղի ստեղծման և մի շարք այլ պահանջներ, որոնք Նախագծով կատարվող փոփոխությունների արդյունքում չեն տարածվի ՀՀ կառավարության կողմից հավանության արժանացած սպորտի, կրթության կամ մշակույթի զարգացմանն ուղղված ծրագրերի վրա՝ ինչից բխում է, որ Պետական սեփականություն հանդիսացող գույքն անհատույց օգտագործման իրավունքով ՀՀ կառավարության կողմից հավանության արժանացած սպորտի, կրթության կամ մշակույթի զարգացմանն ուղղված ներդրումային ծրագիր ներկայացրած կազմակերպություններին տրամադրելու դեպքում Կոմիտեի կողմից հսկողություն իրականացվել չի կարող, քանի որ Որոշման 6-րդ կետով նախատեսված պայմանները այլևս չեն տարածվի ՀՀ կառավարության կողմից հավանության արժանացած սպորտի, կրթության կամ մշակույթի զարգացմանն ուղղված ներդրումային ծրագիր ներկայացրած կազմակերպությունների վրա, և արդյունքում ոչ միայն Որոշմամբ հաստատված N 4 հավելվածով սահմանված պարտադիր պայմանները չեն տարածվի վերոնշյալ կազմակերպությունների վրա, այլև հսկողության որևէ մեխանիզմ առկա չի լինի, ինչը խնդրահարույց է:
	[bookmark: _GoBack]2․ Ընդունվել է։ Նախագիծը խմբագրվել է։ Նախագծի մշակումը պայմանավորված է նաև Կոմիտեում առկա մի շարք դիմումներով ներկայացված ծրագրերի իրականացման ապահովմաման անհրաժեշտությամբ, մինչդեռ տնտեսության բոլոր ոլորտներում արտոնության տրամադրումը բացասական ազդեցություն կունենա պետական գույքի կառավարման արդյունավետության վրա, քանի որ բացի նշված ոլորտներից մյուս բնագավառներում գործունեությունը ենթադրում է նաև առավել մեծ շահույթ, որի պարագայում երկարաժամկետ անհատույց օգտագործման իրավունքով պետական գույքի տրամադրումը՝ առանց խոշոր ներդրումների իրականացման, գտնում ենք ոչ նպատակահարմար։



